Зур кызыл тауга сәяхәт
(Танып белү шөгыле буенча дәрес конспекты)
Алсу Илдар кызы ЗАРИПОВА,

Казандагы 162 нче катнаш төрдәге балалар бакчасының уртанчылар төркеме тәрбиячесе

Максат: балаларның әйләнә-тирәдә ориентлаша белүләрен, саный белүләрен, хәтерне ныгыту; тыңлый белү сәләтләрен, игътибарлылыкны үстерү; сүзлек байлыгын арттыру; мөстәкыйльлек, ярдәмчеллек тәрбияләү, матур әдәбиятка кызыксыну уяту, уңай хисләр булдыру.

Методик алымнар: сюрпризлы момент, дидактик уеннар, китап уку, рәсемнәр карау, физкультминут, күпер төзү, презентация карау, бию.
Җиһазлау: курчак Ләйлә, сумка, кызыл китап, төрле төсләрдә зур һәм кечкенә китаплар рәсемнәре, күпер, капка һәм кызыл тау рәсемнәре, карта; катыргыдан ясалган зур, кечкенә такталар, йозак, ачкыч рәсемнәре, музыка, ноутбук.
Дәрес барышы.
Тәрбияче. Балалар, безгә курчак Ләйлә кунакка килгән һәм ул үзе белән бер сумка (рюкзак) алган. Аның эчендә кызыклы бер китап ята ди. Ләйлә шул китапны укуымны тели, тик ул аны таба алмый. Балалар, булышыгыз әле Ләйләгә, зур кызыл китапны табып күрсәтегез әле.

(Бирелгән рәсемнәр арасыннан зур кызыл китапны күрсәтәләр.)
Бик әйбәт, балалар! Ни турыда икән бу китап? Кызыл чеби турында әкият.

Балалар, Ләйлә, тыңлагыз, укыйм. Яшәгән ди, булган ди, бер кечкенә генә кызыл чеби. Ул шулкадәр кечкенә булган, хәтта йөгерә дә алмаган, дуслары да аның белән уйнамаганнар. Менә беркөнне кич белән күккә карап, уйланып ятканда, ул зур чебигә охшаган йолдызлар җыелмасын күреп ала. Үзенең дә дуслары кебек зур булуын теләп йокыга китә. Иртән уянып китсә, ни күрсен: чеби зурайган, дуслары кебек булган. Шатлыгыннан биеп тә җибәргән. Әгәр дә шул чебине күрәсегез килсә, күпер аша чыгарга, капканы ачып керергә һәм зур кызыл тауга менәргә кирәк. 
Менә шундый әкият, балалар, сезгә ошадымы?

Балалар. Әйе.

Тәрбияче. Син дә шатмы, Ләйлә?

Ләйлә. Әйе, рәхмәт сезгә!

Тәрбияче. Балалар, ә сезнең бу чебине күрәсегез киләме?

Балалар. Килә!

Тәрбияче. Аның өчен кызыл тауга менәргә кирәк. Ә кызыл тау капка эчендә. Капка янына барыр өчен, күпердән чыгарга кирәк. Әйдәгез, зур кызыл тауга сәяхәткә киттек. Моның өчен безгә карта ярдәмгә килер, ул тауга ничек барырга кирәклеген күрсәтер. (Картада күпер, капка, зур кызыл тау рәсеме сурәтләнгән.) Иң беренче күпер янына барырга кирәк. Әйдәгез, киттек!
(Физкультминут.)

Автобуска утырдык

Сәяхәткә җыендык.
Бип-бип-бип, бип-бип-бип,
Сәяхәткә җыендык.

Барабыз урман аша,

Безгә кояш елмая.

Бип-бип-бип, бип-бип-бип,
Безгә кояш елмая.
Менә күпер янына килеп тә җиттек. Тик, балалар, карагыз, аның кайбер такталары юк, елганың теге ягына чыгар өчен, безгә аларны дөресләп, урыннарына куярга кирәк. (Балалар зур, кечкенә такталарны урыннарына дөресләп куялар.)

Бик яхшы, балалар, күпердән чыктык, капка янына да килеп җиттек. Ә капка бикле! Капканың йозагын ачар өчен, безгә дүрт тешле ачкыч кирәк. Балалар, әйдәгез, дүрт тешле ачкычны эзләп табыйк. (Тешләрен санап карап, тиешле ачкычны табалар.) Капка ачылды, булдырдыгыз, балалар. Менә зур кызыл тауга да килеп җиттек. Ә чеби шул тау өстендә бит, әйдәгез тауга менәбез. (Балалар аяклары белән тыпырдыйлар.)
Менә тау өстенә менеп тә җиттек, ә кайда соң зур кызыл чеби? Беләсезме, ул биергә бик ярата диелгән кызыл китапта, әйдәгез чебиләр биюен биеп, аны чакырабыз. (Музыка астында чебиләр биюе башкарыла.)
Бик матур биисез, балалар, менә чеби үзе дә. (Ноутбуктан презентация күрсәтелә.)
Ошадымы сезгә, балалар?

Балалар. Әйе.

Тәрбияче. Ләйләгә зур рәхмәт әйтик, ул бит безгә шундый кызыклы, матур китап алып килгән.

Балалар. Рәхмәт сиңа, Ләйлә!

Тәрбияче. Ләкин Ләйләнең китәр вакыты да килеп җиткән, икенче килгәндә, тагы да кызыклырак китап алып килермен ди. Ә хәзергә сау бул, Ләйлә.
Балалар. Сау бул, Ләйлә!
